
ካብ ግዜ ናብ ግዜ  ብሙሁራትን ብፈላጣትን ኢና ዝብሉ ተጋሩን ካልኦት ኢትዮጵያውያን 
ጸሓፍቲን ዝተጻሕፉ ንሃገራዊ መንነትን ባህልን ኤርትራውያን ዝምልከቱ ጽሑፉት ብብዝሒ 
ክንዕዘብ ጸኒሕና ኣለና። እዚ ከም መቐጸልታ ናይቲ ብዝሓለፉ ስርዓታት ኢትዮጵያ ንነዊሕ 
ክብሃል ዝጸንሐ’ሞ ግዚኡ በሊዑ ድማ ዝተሰዓረ ሞጎት’ዚ፡ በቲ ደጋፊኹምን 
መቓልስትኹምን’የ ዝብል ወያነ ካብ ዝተሓብኣሉ ውሻጠ በብቑሩብ ንደገ በጨቕ ክብል 
ጸኒሑ ሎሚ ብዓውታ ክጋዋሕ ንሰሞዖ ዘለና ፉሹል ኣትሓሳስባ’ዩ።

እዚ ዳግም ዝንዛሕ ዘሎ ናይ  ‘ዓባይ ኢትዮጵያ’ ፕሮፖጋንዳዊ ዘመተ’ዚ፡ ቀደም 
ዘረብረበናን ዝኣክል ዝተባህሎን ዝተጻሕፎን ዝተሞጎቶን ስልዝኾነ ዝበዝሐ ኤርትራዊ 
ኣቓልቦ ከይሃበ ዕሽሽ ኢሉ’ዩ ዝሓልፎ፡፡ ህዝቢ ኤርትራ ነዚ ኣተሓሳስባን ዋናታቱን ስዒሩ 
ነጻን ሉኡላዊትን ሃገር ካብ ዝምስርት እንሆ 26 ዓመታት ሓሊፍዎስ ኣብዚ እዋን’ዚ ዘገድሶ 
ጉዳይ ካልእ’ዩ። ስለ’ዚ ኣብ ዝሞተ ጉዳይ ምዝራብ ፋይዳ ከምዘይብሉ ፈሊጥና ስቕ 
መሪጽና ጸኒሕና። እቲ ሓቂ እዚ ይኹን ድኣ’ምበር ሓሶት ምስ ዝደጋገም ሓቂ ክመስል 
ስለዝኽእልን ብቐጻሊ ንኽትስምዖ’ውን ሕልናዊ ሰላም ዝለዝኸልእን ነዞም ብሕማም ደግሲ 
ተለኺፎም ዘህተፍትፉ ዘለዉ ሑሉፋት ወየንቲ ነቲ ዝቐልውልዎም ዘሎ ሓድሽ ተርኽቦ 
ስምዒት  ‘ሑሉፍ ኢትዮጵያውነት’ ፈውሲ እንተኾኖም ንእሽተይ ሕንጥጥ ከብለሎም 
መሪጸ ኣለኹ።

ብሕጽር ዝበለ እቲ ዝብሃል ነዚ ይመስል፦

1. ኤርትራ ኣካል ኢትዮጵያ ኔራስ ጥልያን ቆሪሱ’ዩ ወሲድዋ። ወይ ድማ “ሃጸይ ሚኒሊክ 
መታን ‘ናይ ትግርኛ ተዛራቢ ህዝቢ’ ክዳኻመሎም ኢሎም ንኤርትራ ካብ ኣዲኣ 
ትግራይ ገሚዖም ንጥልያን ሂቦማ”

2. ኤርትራ ኣካል ኢትዮጵያ ድኣምበር ግዝእቲ ወይ (colony)ኣይነበረትን፡፥ እኳ’ድኣ 
ሓለፋ ኔርዋ! እኒ ጀነራል ኩስቶን እኒ ዶክተር ኩስቶን ኤርትራዊ መብቆሎም ዘለዎም 
ክንሶም ኣብ ስልጣን’ዶ ኣይነብሩን? ስለ’ዚ ኤርትራውያን እንታይ ከፊእኩም? 

ዶክተር በረኸት ሃብተሰላሴ ከማን ነዛ ሕቶ’ዚኣ ‘ብርትዕቲ ስለዝኾነት የለኹላን!’ 
ኢሎም’ዮም መሊሶማ

3. ህዝቢ ኤርትራ ናይ መንነት ቅልውላው ስለዘለዎ ሓንሳብ ሓበሻ ሓንሳብ ጥልያን 
ሓንሳብ ዓረብ ክኸውን ደልዩ ናብ ዘብሎ ጠፊኡዎ ተደናጊሩ የዕነይንይ ኣሎ’ሞ ንሕና 
የሕዋቱ ተጋሩ መንነቱ ከንነግሮ

4. ህዝቢ ኤርትራ ረፈረንደም ከካይድ ከሎ ብዕጸ ፋርስ ደንዚዙን ዓይኑ ተዓሚቱን 
“ባርነት’ዶ ዋላስ ናጽነት?” ዝብል ኣደናጋሪ ሕቶ ተሓቲቱስ ብጌጋ 99.8% እወ 
ንናጽነት ኣድሚጹ

ዝብሉን ተመሳሰልትን ኮይኖም ከመወሰኽታ ድማ፦

1. ገድሊ ህዝቢ ኤርትራ ብዘይ ወያነና ኣብ ሳሓል ተዓኒዱ ምስተረፈ ኔሩ
2. ሻዕብያ ዝጸሓፎ ታሪኽ ኩሉ ሓሶት’ዩ! ንኣብነት ትርጉም ደርፊ ኣውቶብርሃን ሰጊድ 

ተወልደ ረዳን የማነ ባርያን ካልኦትን ከምሓድሽ ክንነግረኩም ኢና’ሞ ጽን ኢልኩም 
ኣዳምጹ፡

3. ህዝቢ ኤርትራ ናጽነቱ ስለዝረኸበ እንታይ’ዶ ረኺቡ’ዩ? ምስ ወላዲት ሃገሩ’ኳ 
ምሓሾ! ነቲ ዝተሰደኸ ኣየዕቁብናን’ዲና? ኣብ ዩኒቨርስቲ’ኸ ኣይምሃርናን’ዲና? ስለዚ 
ሓውና ህዝቢ ኤርትራ ተቛዳሲ ናይ’ዚ በጺሕናዮ ዘለና ‘ወያናይ ዲሞክራስን 
ዕብየትን’ ንክኽውንስ ምሳና እንተሓበረ ይሕሾ

4. መዝሙር ሰላም ሕውነት ክንዝምር ኢና’ሞ ምሳና ዘምሩ! ዝብሉ ይርከብዎም።

እዞም ኣብ ላዕሊ ተጠቒሶም ዘለዉ ዘረባታት ንነፍስወከፎም ርእሱ ዝኻእለ ዓንቀጽ 
ክጽሓፈሎም ዝኽእል’ኳ እንተኾነ፡ ኣነ ግን ብዝተኻእለኒ መጠን ኣብ ሓደ ጠሚረን 
ብሓጺርን መንገዲን ከቕርቦም ክፍትን’የ። ከም ኩለን ብኤውሮፓውያን ገዛእቲ ዝተመስረታ 
ሃገራት ኤርትራ’ውን ካብኡ ብዘይፍለ መንገዲ ብኢጣልያውያን ገዛእቲ ዝተመስረተት 
ምዃና ማንም ዘይክሕዶ ሓቂ’ዩ፡፡ እንተኾነ ግን እቲ ካብ ኢትዮጵያ ተቖሪሳ’ያ ተወሲዳ 
ዝብል ዘረባ ፍጹም ካብ ሓቂ ዝርሓቐ’ዩ። ብመጀምርያ ኤርትራ ነዚ ናይ ሕጂ ቅርጻ ኣብ 
ትሕዘሉ ዝነበረት እዋን ንርእሳ ኢትዩጵያ ብዉሽጣዊ ግርጭታት እናተሓመሰት ኣብ ናታ 
መስርሕ ምርግጋጽ መሬታዊ ግዝኣትን ምቛም ኣሃዳዊ መንግስቲን ዝነበረት ካልእ ቅርጽን 
መልክዕን ዝነበራ ሃገር’ያ ኔራ። ብወገን ኤርትራ ድማ ገማግም ባሓራ ንነዊሕ ኣብ ትሕቲ 
ግዝኣታት ቱርክን ግብጽን ዝጸንሐ፡ ሰሜናዊን ምዕራባዊ ክፋላ ዝያዳ ምስ ሱዳን ዝተኣሳሰር 
ኮይኑ ከበሳታታ ድማ ናቱ ፉሉይ ምሕደራ ዝነበሮን ምስ ገዛእቲ ትግራይ ኣብ ቀጻሊ ኲናትን 
ግርጭትን ዝነበር ዝነበረ ህዝቢ’ዩ። ጥልያን እምብኣር ነዞም ዝተፈላለዩ ክፋላት ሕብረተሰብ 
ኤርትራ ኣብ ሓደ ጠሚሩ’ዩ ነዛ ሕጂ ንፈልጣ ኤርትራ ፈጢሩ። ገዛእቲ ኣምሓራን ትግራይን 
እምብኣር ይትረፍዶ ንምልእቲ ኤርትራ ንከብሳታት ኤርትራ’ውን ኣብ ትሕቲ ሙሉእ 
ቁጽጽር ይእትዮሞ ኣይፈልጡን። ህዝቢ ኤርትራን ትግራይን ዋላኳ ቋንቁኦም ሓደ 
ይኹን’ምበር ናይ ቅድመ መግዛእቲ ታሪኾም ግን ብረጽምን ኩናትን ዝተመልአ ክልተ 
ዝተነጻጸልን ዝተፈላለየ መንነት እዮም ዝውንኑ።



ነዚ ሓቂ ጎሲኻን ጠምዚዝካን ዝንገር ታሪኽ እምብኣር ምንም ፋይዳ ዘይብሉ ናይ ምትላል 
ፕሮፕጋንዳ ጥራሕ’ዩ፡፡ ዋላ’ውን እቲ ዝብሃል ሓቂ እንተዝኸውን’ውን ምስ’ዚ ናይ ዘበና 
ኣቃውማ ሃገራት መንም ዘተኣሳስር ነገር የብሉን፡፡ ንኣብነት ሃገራት የዕራብ ኩሉም ዓረብ 
ስለዝተዛረቡ ሓደ ሃገር ማለት ኣይኮኑን፡ ሶማሊ ኢትዮጵያውያን’ውን ቋንቁኦምን ባህሎምን 
ሶማል’ኳ እንተኾነ ሃገሮም ግን ኢትዮጵያ እያ፡፡ ሮማውያንን ቱርካውያንን ካልኦት 
ጥንታውያን ግዝኣታት’ውን ናይ ቀደም መሬትና ከነምልስ ኢና ክብሉ ኣይርኣንን 
ኣይሰማዕናን።

ንትርጉም ቃል ‘colony’ ወይ ‘መግዛእቲ’ ኣምጺኻውን  ክትሟገትን ክትንትንን 
ዝክኣል’ኳ እንተኾነ፡ ኣብ ኣካድያማዊ ክትዓት ኣቲና ካይሃውተትና ግን ነቲ ንኤርትራ 
ብሓይሊ ጎቢጡ ከም ሓንቲ ጠቕላይ ግዛኣት ኢትዮጵያ ዝገበራ ሓይሊ  ካብ 
(colonialism) ሓሊፍና ካልእ ሽም ኣይረኸብናሉን፡፡ ዝሓሸ ሽም ኣለና’ሞ ክንህበኩም 
እንተተባህልና ግን ክንጥቀመሉ ጸገም የብልናን። ሃጸ ሃይለስላሴ ንናይ ኤርትራ ፓርላማ 
ኣፍሪሱ ሓደ ክልተ ሰብ ኣብቲ ስማዊ ፓርላማ ኢትዮጵያ ኮፍ ስለዘበለ ይኹን፡ ንሓደ ክልተ 
ኣንደነታውያን ንሞሳ ውዕለቶም ጉንዖ ስልጣን ስለዝሃበ (ንዶክተር በረኸት ሓዊስካ 
ማለት’ዩ) ወይ’ውን ንሓደ ክልተ ሰባት ብዝነበሮም ፍልጠትን ክእለትን ኣብ ላዕለዋይ 
ጽፍሒ ስራሕ ሓለፍነት ስለዝሃበ ኩሉ ህዝቢ ኤርትራ ጥዒምዎ ኔሩ ማለት ኣይኮነን። 
ዋላ’ውን እንተዝጥዕሞ’ውን ብኸምኡ ተታሊሉ ነቲ ዝተጋህሰ ሃገራዊ ናጽነቱን ክብሩን 
ከይመለሰ ዕሽሽ ኢሉ ክሓልፎ’ዮ ኢልካ ምሕሳብ የዋህነት ጥራሕ’ዩ።

ነዚ ታሪኻዊ ድሐረ ባይታ ዘቕርቦ ዘለኹ ነቲ ሓቂ ንምግላጽ ድኣምበር ንናይ ኤርትራ ሃገር 
ናይ ምዃን መሰል ከም ግድነታዊ ኣድላይነት ስለዝኾነ ኣይኮንኩን። መሰል ሃገራውነት 
ኤርትራ ብመሰረቱ ኣብ ናይ ቀደም ታሪኻዊ ድሕረ ባይታ ዘይኮነስ ኣብቲ ድሕሪ ምምጻእ 
ኤውሮጵያውያን ገዛእቲ ዝተገብረ መግዛእታዊ ውዕላት ጥራሕ’ዩ ዝምርኮስ። ከምቲ ቻርተር 
ውድብ ሓድነት ኣፍሪቃ ዘጽደቖን ዳርጋ ኩለን ሃገራት ኣፍሪቃን ድማ ዝቖማሉ መሰል ናይ 
ሃገራውነት፡ ንኤርትራ’ውን ብማዕረ ዝምልከታ መሰል’ዩ። ስለዝኾነ ድማ ነቲ ብሸርሒ 
ኢትዮጵያን ሓያላት ሃገራትን ንዝተንፍገ መሰል ንምምላስ ህዝቢ ኤርትራ ነዊሕን መሪርን 
ቃልሲ ኣካይዱ ከቢድ መስዋእቲ ከፊሉን ሓርነቱ ጨቢጡ። ነቲ ብቓልሱን ደሙን ዝምጽኦ 
ናጽነት ድማ ኣብ ቅድሚ ሙሉእ ዓለም ቀሪቡ ብድምጹ ሕጋዊ መዓልቦ ጌርሉ።

ሓደ ካብቲ ንረፈረንደም ኣመልኪቱ ሓሶት ድማ ህዝቢ ኤርትራ ‘ባርነት’ዶ ዋላስ ናጽነት’ 
ዝብል ምርጫ’ዩ ተዋሂብዎ ዝብል’ዩ። እዚ ኣብ ቅድሚ ተዓዘብቲ ዉዱብ ሕቡራት 
ሃገራትን ሕብረት ኣፍሪቃን ሕበረት ኤውሮፓን ሃገራት ዓረብን መንግስቲ ኢትዮጵያን 
ዝተገብረ ረፈረንድም ኣዝዩ ቁኑዕን ግሉጽን ፍትሓውን ምንባሩ ኩሎም ዝመስከርሉ 
ሓቂ’ዩ። እቲ ዝነበረ ሕቶ ድማ “ኤርትራ ነጻን ልኡላዊትን ሃገር ክትከውን ትደሊ’ዶ?” 
ዝብል ኮይኑ እቲ መልሲ ድማ ወይ “እወ” ወይ ድማ “ኣይፋል” ዝብል’ዩ ኔሩ። ያኢ እዚ 
ኩሉ ናይ ዓለም ተዓዛቢ ደንቆሮን ዘይፈልጥን ኮይኑ ህዝቢ ኤርትራ ድማ ነቲ ቅድም 
ብሰለማዊ መንገዲ ድሓር ብናይ 30 ዓመት ብረታዊ ቓልሱ ምሩጻት ደቁ ዝኸፈልሉ ጉዳዩ 
ጠፊኡዎስ ‘ዓይኑ ተሸፊኑ’ዩ ባርነትዶ ናጽነት ምረጽ’ ተብሂሉ ኢልካ ብሓሶት ምዝራብ እቲ 
ሕስረት ናይቶም በሃልቱ ጥራሕ’ዩ።



ካልእ ዘስደምምን ንክትሰምዖ ዘገርምን ሃለውለው ብዝዓባ ንመንነት ባህልን ህዝቢ ኤርትራ 
ኣምልኪቱ ዝጻሓፍን ዝዝረብን’ዩ። ካብ ጥንታውን ማእከልውን ዘመን ኣትሒዙ ህዝቢ 
ኤርትራ ብነዊሕ መሰርሕ ምህናጽ ሃገራዊ መንነት ዝሓለፈን ነቲ ኣብ እዋን መግዝኣቲ 
ጥልያን ነዚ ናይ ሕጂ ቅርጹ ክሕዝ ዝጀመረ መንነቱ ኣብ ግዜ እንግሊዝን ፌደረሽንን 
ብባህላዊን ፖሎቲካዊን ምዕባለ ብምሕላፍ ኣብ ግዜ ብረታዊ ቃልሲ ድማ ናብቲ ዝላዓለ 
ደረጅኡ ኣድይቡ ናቱን ናይ በይኑን ዝኾነን ዝተጠምረን ኤርትራዊ ሃገራዊ መንነት ዝሃነጸ 
ህዝቢ’ዮ። እዚ ዘነይት ሃገራዊ መንነት’ዚ ከም ወርቂ ብሓዊ ተፈቲኑስ ተኾሊዑን ደሚቑን 
ዝወጸ’ዩ። ዘይከምቶም ኣብ ትሕቲ መግዛእቲ ኣትዮም ቋንቁኦምን ባህሎምን ዘጥፉኡ 
ህዝብታት፡ ህዝቢ ኤርትራ ብዘገርም መልክዑ ባህሉን ቋንቁኡን ካብ ብከላ ተኸታተልቲ 
ባዕዳዊ መግዛእትታ ኣንጺሁን ዓቂቡን ዝወጸ ህዝቢ’ዩ።

ኣቦታትና ንመንነቶምን ባህሎምን ከይበረዙ ንዘመናውነት ስልዘተኣታተዉን ንቋንቋ 
ገዛእቶም ስለዝመልኹን ድዮም ጥልያን ክኾኑ ደልዮም ተባሂሎም? ወይስ ክፋል 
ሕበረተሰብና ብቋንቋ ዓረብ ስለዝተዛረበ’ዩ ዓረብ ክኸውን ደልዩ ተባሂሉ? እዚ ኮይኑ እቲ 
ብዘይገደስ ግን ብፍላይ ተጋሩ ነቲ ርሑቕ ኣብ ዘይኮነ እዋን ንኽጽሕፍሉ’ውን ዘይክእሉ 
ዝነበሩ ቋንቋ ትግርኛ ዓቂቡ ጥራሕ ዘይኮነስ ኣማዕቢሉን ኣሃብቲሙን ንዝቐረበሎም ህዝቢ 
ኤርትራ ሞጎስን ምስጋናን ክልግስሉ ጥራሕ’ዩ ዝግባእ። ቀደም ይኹን ሕጂ ንናይ ትግርኛ ስነ 
ጽሑፍን ስነ ጥበብን ቀንዲ ዋናታቱ ኤርትራውያን ምዃኖም መቸም ኣይሰሕትዎን ይኾኑ። 
ትማሊ ትማሊ ኣብ ትግራይ ዝዝረብ ዝነበረ ትግርኛ ከመይ ከምዝነበረን ምስ ኣምሓርኛ 
ዘለዎ ምትሕንፋጽን ንኹሉ ብሩህ’ዩ። ስለ’ዚ ተጋሩ ይኹኑ ካልኦት ኢትዮጵያውያን 
ብመንነት ይኹን ባህሊ ህዝቢ ኤርትራ ክዛረቡ ሞራልዊ ይኹን ሞጎታዊ በሪኽ ባይታ 
የብሎምን። ብፍላይ ድማ ወያነ ትማሊ ንርእሰ ውሳነ ትግራይ’የ ዝቃልስ ይብል 
ከምዘይነበረን ኣብ መንቀራቕሮ ትግራውነትን ኢትዮጵያውነት ኣትዩ ብናይ መንነት 
ቅልውላው እናተሳሕገ ’ይንዑቑና’ዮም’ ብዝብል ሕማም ርእሰ ምትሓት ክሕመስ 
ከምዘይጸንሐ ሕጂ ብዛዕባ መንነት ኤርትራውያን ክዛረብን ክዋራዘን ኣይክእልን’ዩ።

ብኣንጻር’ዚ ግን ኤርትራውያን ኣብቲ ብዝዓባ ኢትዮጵያውያን ዝንገር ኣካታዒ ታሪኽ 
ኣትዮም ክዛረቡን ክጽሑፉን ኣይተራእዩን። ንኣብነት ሃጼ የውሃንስ ንምንታይ ባዕዳዊ 
ሰራዊት መሪሑ ናብ መቕደላ ኣትዩ? እንግሊዝ ንኢትዮጵያ ክትገዝኣ ድሌት እንተዝነብራ’ኸ 
ነቲ ብጀነራል ናፕየር ዝምራሕ ንሃጼ ቴድሮስ ዝቐተለ ሰራዊት እንግሊዝ መን ከልካሊ 
ኔርዎ? ምቑራጽ ርእሲ የውሃንስ ኣብ መተማ’ኸ ብኸመይ ይግለጽ? ወዲወዱ ንሃጸይ 
የውይሃንስ ሃይለስላሴ ጉግሳን ካልኦት ተጋሩ ዓሳክር ጥልያንን ኣብ ካልኣይ ወራር ኢጣልያ 
ናብ ኢትዮጵያ ተርኦም እንታይ ኔሩ? ኢትዮጵያ ሓሙሽተ ዓመት ኣብ ቲሕቲ መግዛቲ 
ጥልያን ምጽንሓ’ከ ምስ መግዛእቲ ኣይቁጸርን ድዩ? ጥልያን ካብ ኢትዮጵያ ዝወጸ’ኸ ኣብ 
ካልኣይ ውግእ ዓለም ብዝወርዶ ስዕረት’ዶ ኣይኮነን? ንሃጼ ሃይለሰላሴ ካብ ስደት ዓጂቡ 
ናብ ስልጣን ዘደየበ’ኸ ናይ እንግሊዝን ደቡብ ኣፍሪቃን ሰራዊት’ዶ ኣይኮነን? እዚኣቶምን 
ካልኦት ነዚኦም ዝመስሉ ታሪኻዊ ሓቅታት ኣልዒልካ ነቲ “ትእምርቲ ናጽነትን ዘይተገዛእና 
ህዝቢ’ና” ዝብል ጃህራ ክትምጉተሉ ዝክኣል’ኳ እንተኾነ ንኤርትራን ህዝባን ብዝትንክፍ 
መንገዲ ክሳብ ዘይመጸ ግን ናብኡ ዝእትው የብልናን።



ንእዋን ገድሊን ኩናት ኣንጻር ሰራዊት ደርግን እመልኪቱ’ውን ኣብ ዝሓለፈ ዓመታት 
ክምዕብል ንዝጸንሐ ናይ ሓሶት ፈጠራዊ ዛንታታት ብኣግርሞት ክንዕዘቦ ጸኒሕና ኣለና። 
ጅምር ከብል ወያነ ብኣርኣያ ህዝባዊ ግንባር ተጠፍጢፉ ዝተሰርሐ ውድብ ኮይኑ፡ ካብ 
ዕጥቁን ኣታዕጥቑኡን ጀሚሩ ወትሃደራዊ ቛንቁኡን ስርርዑን፡ ኣዋዳድብኡን ኣስማቱን፡ ኮታ 
ዳርጋ ኩሉ ነገር ብቐጥታዊ ቅዳሕ ህዝባዊ ግንባር ዝተፈጥረን ዝዓብየን ውድብ’ዩ። እዚ 
ጥራይ ዘይኮነ ሰራዊት ደርጊ ኣብ ኤርትራ ኣተኲሩ ኣብ ዝዋግኣሉ ዘነበረ ግዜ ብተዛማዲ 
ሩፍታ ክዓብይን ክሕይልን ክኢሉ’ዩ። ውያነ እምብኣር ክሳብ’ቲ ዝዓበየ ናይ ሽረ መጥቃዕቱ 
ካብ ናእሽቱን መኣክሎትን ውግኣት ሓሊፉ ካልእ ክጥቀስ ዝኽእል ዓቢ ወትሃደራዊ ስርሒት 
ዘይነበሮ ዕሸል ውድብ’ዩ ኔሩ። ብኣንጻሩ ህዝባዊ ግንባር ብጽዑቑን ማእለያ ዘይብሎም 
ዓብይቲ ውግኣትን ወታሃደራዊ ስርሒታትን በሊሑን ተሳሒሉን ኣብ ዓቢ ወትሃደራዊ 
ክእለትን ደረጃን ዝበጽሐን ኣዝዮም ኣንጸባራቕቲ ወትሃደራዊ ዓወታት ዘመዝገበን ውድብ’ዩ 
ኔሩ። ብሓጺሩ ወያነ ኩሉ ዓይነት ደግፍን ክንክንን እናተግብረሉ’ዩ ኣብ ሕቖ ህዝባዊ ግንባር 
ተሰቒሉ ኣዲስ ኣበባ በጺሑ። ወያነ ሕጂ ንድሕሪት ተመሊሱ ኣብ ሻድሻይ ውራር ንዝነበሮ 
ንኡስ ተራ ብምግናን ናይ ሓሶት ፈጠራዊ ዛንታታት ፈጢሩ ኣንተተጃህረ ንነብሱ ካብ 
ምትላል ሓሊፉ ንኻልእ ከደናግር ኣይክእልን’ዩ።

እዞም ብሕማም ምኽላስ ታሪኽ ተለኺፎም ዘለዉ ጸሓፍቲ ጸውጽዋይ ወያነ ሑሉፍ 
ሓሊፍዎም ነቲ ከም ከብዲ ኢድና ንፈልጦ ታሪኽ ሃገራዊ ደርፍን ደረፍትናን ከይተረፈ 
ብሓድሽ መልክዕን ትርጉምን ንኸረድኡና ህርድግ ይብሉ ኣለዉ። ሃገራዊ ስነጥበብ ኤርትራ 
ብብዝሑ ይኹን ብዓይነቱ ብዕምቆቱ ይኹን ብስፍሓቱ ባሕሪ እዮ’ሞ ከየጥሕለኩም ጥራይ 
ኢለ ክሓልፎ’የ።

እዚ ኩሉ ምዕልባጥ’ዚ ዕላምኡ ንናጽነት ኤርትራ ምቁንጻብን ምንእኣስን ኮይኑ ብኡ ኣቢልካ 
ድማ ነቲ ሕጋውን ታሪኻውን ድሕሪ ባይቱኡ ባሕጒካ ንኤርትራዊ ሃገራዊ መንነት 
ምድኻም’ዩ። ድሕሪ’ዚ ክኣ ናብቲ “ናጽነት ረኺብኩም እንታይ ረኺብኩም” ዝብል ሞጎት 
እዮም ዝኣትዉ። ነዚ ምኹኑይ ንምግባር ድማ ሓንሳብ ብቑጠባን ዲምክራስን ንሕና ንሓይሽ 
ካባኹም፡ ሓንሳብ ሰደተኛታት የዕቑብናልኩም እንዲናን ካልኦት ከምኦም ዝመስሉ 
ሜላታትን ይጥቀሙ። ሓጺር መልሲ ንምሃብ፥ ብቑጠባ ኬንያውያን ካባኹም ስልዝሑሹ 
ንስኹም ንምንታይ ምስ ኬንያ ዘይሓበርኩም? ኤርትራውያን ስደተኛታት ብምዑቋብ 
ካባኹም ንላዕሊ ሱዳን ትሓይሽ’ሞ ምስ ሱዳን’ዶ ኣይሓይሸናን? ናይ ’3000 ዓመት’ 
ዕድመ ዘለዋ ሃገርኩም ሙሉእ ዕድሚኣ ካብ ጥሜትን ድኽነትን ረዲኤትን ፖለቲካዊ 
ዘይርጉእነትን ኣይውጸትን’ሞ ናጽነት ንዓኹም እንታይ ይዓብስልኩም? እንዳብልካ 
ንኣሽካዕላል ፖለቲካ ኣሽካዕላል መልሲ ክውሃበሉ ይክኣል’ዩ።

ሎሚቕነ ንሰምዖ ዘለና ድማ ሓድሽ ‘መዝሙር ሰላም’ ዝብሃል ድራማ’ዩ። ከምቲ ‘ላምሲ 
ብኢዳ ዝቐርባ ብእግራ ትሓክኽ’ ዝብሃል ካብ ጉዪይ ምውዓል ክሳድ ምሓዝ’ዩ እቲ 
መፍትሒ። ኣብ መንጎ ህዝቢ ኤርትራን ህዝቢ ኢትይጵያን ሰላም ንኽወርድ ዘላ ሓንቲ 
መንገዲ ካብ ልኡላዊ መሬት ኤርትራ ምውጻእ ጥራሕ’ያ። ካልእ ኩሉ መንገድታት ዕጹው 
ኮይኑ ድሕሪ ይግባይ ዘይብሉ ፍርዲ ፈጽሚ ጥራሕ’ዩ ዝመጽእ። ኣብ ቅድሚ ሙሉእ ዓለም 
ንዝፈረምካሉ ውዕል ጥሒስካ ከተብቅዕ ካልእ ውዕል ንእቶ ኢልካ ምሕጫጭ ትርጉም 



የብሉን። ኣብ ፍቐዶ ክፋላት ኢትዮጵያ ብስም ልምዓት ዓሰርተታት እሽሓት ህዝቢ ካብ 
መሬቱን ዓዱን እንዳመዛበልካ ከለኻ ኣብ ከባቢ ባድመ ንዘሎ ህዝቢ ካብ ዝትንከፍ ግን 
ዳግም ደም ካልኦት ኣሽሓት ክኽዕው ይመርጽ ምባል እንታይ ዓይነት ሞጎት’ዩ?  ገዛን 
ቤትክርስትያንን ዋላ ምትር እንተበለኸ እንታይ ኣለዎ? ጽርግያ ንክትስርሕ ከማን ገዛን 
ቤትክርስትያንን ተፈረስ። እዚ ኹሉ መመኽነይታ’ውን ካብ ሓቂ ዝርሓቐ’ዩ ምኽንያቱ 
ውዕል ኣልጀርስ ንኸምዚታት ዝፈትሕ ናቱ ዝኾነ ኣገባብ (Mechanism) ስለዘለዎ። እቲ 
ዘገርም ግን ዋላ ሓደ’ኳ ነዚ ዓገብ ዝብል ትግራዋይ ኣብዘይርኣናሉ ንዑ ንሰላም ንዘምር 
ኢልካ ምሽክዕላል ብጣዕሚ ዘገርም’ዩ።

ኣብ መደምድምታ፡ ኤርትራን ኢትዮጵያን ሕወነታዊ ዝኾነ ጉርብትና ክምስርታ ንረብሓ ናይ 
ክልቲኣቶም ህዝብታት’ዩ። ክልቲኣቶም ህዝብታት ድማ ነንሕድዱ ዝተኣሳስረን ዝተሓላለኸ 
ታሪኻዊ ዝምድና ዘልዎም ከም ምዃኖም መጠን ብጥንቃቐን ብሓላፍነታዊ መንገድን 
ክጽሓፍን ክዝረብን’ዮ ዝግብኦ። ሰላምን ፍቕርን ክወርድ እንተኾይኑ እቲ ቀዳማይ ዝመጽእ 
ብሕግን ውዕልን ተገዚእካ ንመሬትን ልኡላውነትን ነፈሲወከፍ ሃገር ምኽባር’ዩ። ዲሒሩ 
ክኣ ንታሪኽን መንነትን ባህልን ክልቲኣቶም ህዝብታት ምኽባር’ዩ። ሓደ ወገን ንሓንቲ 
ክብዚኣተን ምስ ዝጥሕስ ግን ውጺኡቱ እቲ ክሳብ ሕጂ ዝርኣናዮ ሞትን ዕግርግርን ጽልእን 
ውርደትን ጥራሕ’ዩ። ስለ’ዚ ምክባብር እያ እታ እንኮ መንገዲ፡ ወድሓንኩም!


